
Go raibh maith agat, a António. 
 
A Uachtaráin Milatović, a Jakov, a chara, go raibh maith agat as muid a óstáil anseo i 
Montainéagró álainn.  
 
A chomhghleacaithe,  
 
Ba í Parlaimint na hEorpa an guth ba láidre riamh a labhair ar son mhéadú an Aontais. Ní haon 
eisceacht é an reachtas seo.  
 
Agus réigiún réidh chun dul chun cinn a dhéanamh agus tráth geopholaitiúil linn a éilíonn é, tá 
fíordheis os ár gcomhair. Ach ní bheidh deiseanna mar sin ann go deo. Ní mór dúinn leas a 
bhaint as an móiminteam atá cruthaithe faoi láthair. Is rogha straitéiseach é an méadú, rogha 
nach mór dúinn a dhéanamh. Táimid go léir faoi bhrú, tá ár dtionscadal á fháscadh ó gach taobh 
agus más mian linn freagairt ar bhealach a léiríonn gurb é an bealach ceart fós é ár mbealach 
Eorpach chun suaimhneas, cobhsaíocht agus intuarthacht a bhaint amach, níl aon fhreagra níos 
fearr ann dár gcairde ná dár naimhde ná an méadú. 
 
Tá dhá phointe le cur in iúl agam inniu. Baineann an chéad cheann leis an rud ar a dtugaim 
lánpháirtiú ‘praiticiúil’.  
 
Chun go leanfaidh daoine de bheith ag creidiúint i bpróiseas an mhéadaithe, mar 
fhíorfhéidearthacht seachas mar aisling i bhfad i gcéin, ní mór dóibh dul chun cinn a fheiceáil. 
Ní mór go mbraithfidís na buntáistí atá ag teacht agus go bhfeicfidís an bóthar chun cinn.  
 
Sin é an fáth ar ghlac Parlaimint na hEorpa rialachán ar luach EUR 6 bhilliún é maidir leis an 
tSaoráid Athchóirithe agus Fáis do na Balcáin Thiar ar an luas is tapúla riamh. Agus le bheith 
soiléir: ní hamháin go bhfuil an tacaíocht sin ceangailte le hathchóirithe ach le comhtháthú níos 
doimhne laistigh den réigiún féin freisin – lena n-áirítear cistiú don iompar, don bhonneagar 
agus don nascacht fuinnimh.  
 
Inné, tugadh sainordú don Choimisiún tús a chur leis an gcaibidlíocht le do thíortha chun gach 
ceann de shé thír na mBalcán Thiar a thabhairt isteach i gcóras an Aontais Eorpaigh dar teideal 
‘Fánaíocht ar Tháille Baile’. Is rud é sin a d’éiligh Parlaimint na hEorpa, agus tá áthas orm go 
bhfuilimid ann ar deireadh. 
 
Tuigim freisin an smaointeoireacht taobh thiar d’fhormáidí ‘breathnóra’ eatramhacha nó 
gaolmhara. Is féidir leo a bheith ina gcuidiú in éineacht le rochtain de réir a chéile ar Mhargadh 
Aonair an Aontais bunaithe ar an dul chun cinn maidir le hathchóirithe intíre. Ach ní féidir leo 
teacht in ionad ballraíochta, agus ní mór dúinn a bheith soiléir gur céim i dtreo ballraíochta é 
sin, agus nach bealach é chun moill a chur ar aontachas.  
 
Tá baint aige sin le mo dara pointe: tagarmharcanna aontachais. 
 



 
 

Is próiseas bunaithe ar fhiúntas é an méadú, agus ba cheart go bhfanfadh sé amhlaidh. Tá a 
fhios agam cé chomh frustrach is atá sé in amanna, ach tá gá leis an smacht reachta, an t-
iolrachas agus cearta bunúsacha a chosaint. Is iad na bunchlocha iad do gach uile ní eile. 
 
 
 
Ach ní turas é seo is gá a dhéanamh i bhur n-aonar. I bParlaimint na hEorpa, oibrímid go dlúth 
leis na parlaimintí i bhur dtíortha féin ar chomhfhogasú reachtach, chun na garspriocanna 
éagsúla a bhaint amach. Is féidir leat brath ar thacaíocht ó Pharlaimint na hEorpa. 
 
Ba mhaith liom an deis seo a thapú freisin chun béim a leagan ar ról na mBallstát. Beidh sé 
ríthábhachtach oibriú níos dlúithe leis na parlaimintí náisiúnta agus le daoine sa bhaile ionas 
go gcothófar an tacaíocht is gá do na chéad chéimeanna eile go luath agus go gcothófar go 
maith í. Beidh tábhacht leis sin ag gach céim den phróiseas – lena n-áirítear agus ar deireadh, 
nuair a thiocfaidh conarthaí aontachais chun bheith daingnithe. 
 
Mar má dhéanann tír is iarrthóir beart de réir a briathair maidir le hathchóirithe agus 
coinníollacha aontachais, ní mór don Eoraip beart a dhéanamh de réir a briathair freisin.  Ní 
bronntanas ná carthanas de chineál éigin é an méadú. Ní in aon treo amháin a dhéantar é, is bua 
do chách é agus ní féidir linn ionchais a ardú gan beart a dhéanamh de réir ár mbriathair. Agus 
mura ngníomhaímid, ní hamháin ár gcreidiúnacht faoi cheist, ach an tslándáil agus an 
chobhsaíocht inár ngarchomharsanachta freisin – agus dá réir sin, slándáil agus cobhsaíocht 
mhuintir uile na hEorpa. 
 
Go raibh maith agaibh. 
 


